Вячеслав Гайзер тшӧктіс стрӧгджыка кыскыны кывкутӧмӧ министръясӧс да найӧс вежысьясӧс

Дасьтыны лӧсялана уджалан механизмъяс тшӧктісны Канму гражданскӧй службаӧн веськӧдланінлы 2013 вося лӧддза-номъя тӧлысь 1 лунӧдз. Тайӧ тшӧктӧм лӧсьӧдісны Коми Республикаса Юралысь Вячеслав Гайзерлысь пасйӧгъяссӧ тӧд вылӧ босьтӧмӧн, кутшӧмъясӧс лои вӧчӧма 2012 воын канму власьт органъяслӧн удж йылысь сетӧм материалъяс да докладъяс анализируйтӧм подув вылын.

В. Гайзер пасйис, мый зэв тшӧкыда кывкутысь йӧз оз тӧдны налӧн ведомствоӧ пырысь оперативнӧй юӧръяс йылысь, сы лыдын социально-экономическӧй петкӧдласъяс йылысь. Коми Республикаса Юралысь тшӧктіс стрӧгджыка видзӧдны сы бӧрся, кыдзи збыльмӧдсьӧны документъясыс да ёнджыка кыскыны кывкутӧмӧ власьт органса юрнуӧдысьясӧс, весиг удж вылысь мездытӧдз.

Россия Федерацияса Президентлысь кесйӧгъяс да индӧдъяс олӧмӧ пӧртӧм йылысь да найӧс збыльмӧдан дисциплина серпас йылысь докладӧн выступитіс Коми Республикаса Юралысьлӧн да Коми Республикаса Веськӧдлан котырлӧн Администрацияса Юрнуӧдысь Лилия Опарина. Сылӧн юӧртӧм серти, 2012 вося тӧвшӧр тӧлыссянь 2013 вося косму тӧлысьӧдз олӧмӧ пӧртӧма 173 кесйӧг, 121 — контроль вылын. Но тайӧ статистика юӧръясыс оз тырвыйӧ петкӧдлыны збыльмӧдан дисциплиналысь серпассӧ.

«Сідз, пример вылӧ, Президентлысь кесйӧгъяс збыльмӧдігӧн медшӧр мытшӧдъясыс - тайӧ колана кадӧ да колана ногӧн найӧс олӧмӧ пӧртӧм. Жаль, мый исполнительяс ёнджыкасӧ зільӧны уджсӧ збыльмӧдны урчитӧм кадколастлӧн бӧръя лунӧ. И весиг “дзик пыр” кесйӧгъяс серти уджсӧ заводитӧны вӧчны бӧръя лунъясӧ”, - пасйис Лилия Опарина. - Майшӧдлӧ и сійӧ, мый кесйӧгъяс олӧмӧ пӧртӧм йылысь докладъяс вылын абу колана выйӧдз уджалӧмаӧсь. Тані сёрниыс медводз мунӧ сы йылысь, кутшӧм вӧзйӧмъяс сетӧны Президентӧн индӧм могъяс решитӧм серти. Власьт органъяссянь унджык вӧзйӧмъясыс формальнӧйӧсь, абу ышӧданаӧсь.

Администрацияса Юрнуӧдысь пасйис, мый став доклад балаяссӧ, кӧні абуӧсь стӧч вӧзйӧмъяс, бӧр бергӧдасны помӧдз уджсӧ вӧчӧм вылӧ. Пример пыдди вайӧдіс абу помӧдз лӧсьӧдӧм юалӧмъяс, кутшӧмъясӧс дасьтӧмаӧсь Архитектура да коммунальнӧй овмӧсса, йӧзӧс велӧдан, йӧзлысь дзоньвидзалун видзан министерствояс, Йӧзлы отсӧг сетан агентство. Лилия Опарина сідзжӧ пасйис, мый кесйӧгъяс олӧмӧ пӧртігӧн власьт органъяс оз бура кутны ӧта-мӧдкӧд йитӧдсӧ да оз тырвыйӧ колана ногӧн веськӧдлыны.

«Та дырйи медся ёсь юалӧмыс — абу отчётносьт, а сійӧ, кыдзи збыль вылӧ пӧртсьӧны олӧмӧ канму юралысьлӧн кесйӧгъяс. Республикаса олысьяс оз вермыны тырвыйӧ босьтны примтӧм мераясысь помшуӧмъяссӧ. Пример вылӧ, ас кадӧ 2012 вося ӧшым тӧлысь 31 лунӧдз Минздрав вӧчис отчёт сы йылысь, мый йӧзлысь дзоньвидзалун видзан учреждениеясын врач дорӧ приём вылӧ позьӧ гижӧдчыны Ӧтуввез пыр. Но ӧнӧдз на унджык граждана медучреждениеясса специалистъяс дорӧ гижӧдчыны электроннӧя оз вермыны. Таысь кындзи, электроннӧй регистратуралысь удж качествосӧ «Главконтрольӧн» донъялӧм серти вӧлі пасйӧма, мый виччысяна социальнӧй бурлун тшупӧдыс абу», - пасйис Л. Опарина.

Сы могысь, медым стрӧгджыка видзӧдны Президентлысь кесйӧгъяс збыльмӧдӧм бӧрся, решитісны министерствоясын да ведомствоясын нуӧдавны прӧверкаяс. Тайӧ уджсӧ нуӧдӧны нин 6 власьт органын. 
